
Аннотация. Мақолада Оролбўйида ҳарбий истеҳкомларнинг келиб чиқиши йузасидан 

олиб борилган тадқиқотлар ўрганилган. 

Аннотация. В статье рассматриваются исследования происхождения военных 

укреплений в Аральском заливе. 

Abstract. The article examines the research on the origin of military fortifications in the Aral 

Bay. 

Оролбўйида ҳарбий истеҳкомларнинг келиб чиқиши мавзуси тарих фанида муҳим 

муаммолардан бири ҳисобланади. Мазкур масала қуйи Сирдарё ва Амударё ҳавзалари 

ҳудудларида бинокорлик ва меъморчилик маданиятининг вужудга келиши, қурилишда хом 

ғишт ва пахсадан фойдаланишнинг бошланиши каби долзарб мавзулар билан боғлиқдир. 

Турли йилларда С.П.Толстов, В.М.Массон, М.Г.Воробьева, М.И.Итина, Е.Е.Неразик, 

М.М.Мамбетуллаев, О.А.Вишневская, Ю.А.Рапопорт, Ғ.Ходжаниязов, Қ.Собиров ва бошқа 

тадқиқотчиларнинг илмий ишларида Оролбўйи бинокорлиги тарихи юзасидан турлича фикр-

мулоҳазалар билдирилган,[1] аммо Оролбўйида мудофаа иншоотларининг келиб чиқиши 

масаласи махсус тадқиқот мавзусига айланмаган. 

Ўрта Осиё жанубий вилоятларига нисбатан Сирдарё ва Амударё ҳавзаларининг қуйи 

қисми воҳаларида бинокорлик ва меъморчилик соҳаси хронологик даврий жиҳатдан ўз 

хусусиятларига эга бўлиб ривожланган. Неолит давридан бошлаб Оролбўйи сарҳадларида ер 

устига қурилган чўзиқ гардиш шаклидаги ёғоч устунли кулбалар ҳамда бронза даврида ярим 

ертўлали кулбалар ва енгил чайлалар қурилган. Бироқ қурилиш техникасининг анча 

такомиллашиб бориши, турар жойлар барпо этилишидан йироқ, қуйи Сирдарёда Шимолий 

Тагискен мақбараларининг бинокорлигидаги (мил. авв. IX-VIII асрлар) меъморий тарҳида ва 

тўғри бурчакли хом ғиштнинг қўлланилишида дастлаб ифодаланади.[2] 

Ушбу мақбараларнинг меъморий анъаналари дашт чорвадорлар оламида маълум 

бўлмаган. Шу сабабли С.П.Толстов уларнинг қурилишида тўғри бурчакли ғиштнинг 

ишлатилишини “юқори даражада ривожланган жанубий цивилизацияларнинг кучли таъсири” 

билан боғлиқ ҳолда талқин қилган.[3] Бироз сўнг М.А.Итина ҳам Шарқий Оролбўйида 

бинокорлик усулларининг ёйилиш ҳолатини Бақтрия маданий таъсири сифатида баҳолаган.[4]  

Ҳ.Матёқубовнинг ёзишича, фақат маданий алоқалар асосида дашт чорвадорлари 

томонидан юқорида қайд этилган бинокорлик анъаналарини ўзлаштириш улар учун мураккаб 

жараён бўлган, негаки чорвадорлар кўп асрлар мобайнида ертўлалар ва кулбаларда анъанавий 

яшаб, қурилишда хом ғиштдан фойдаланишмаган.[5] 

Бизнингча, Оролбўйи сўнгги бронза даври аҳолисининг турмуш тарзи ва иқтисодий 

соҳасини баҳолашда деҳқончилик йўналишининг аҳамияти тадқиқотчилар томонидан 

аввалдан ошириб юборилган. Шунинг учун ҳам Шимолий Тагискен мақбараларини барпо 

этган аҳоли гуруҳлари ўтроқ турмушга эга бўлган ва деҳқончилик кўникмаларини билишган 

чорвадор қабилалар вакиллари сифатида изоҳланган.[6] Эҳтимол, шу қарашларга асосланиб, 

Тагискен қурувчилари жанубий цивилизациялар ва дашт маданиятларининг ўзаро маданий-

иқтисодий муносабатларнинг таъсири оқибатида маълум бинокорлик услублари ва хом ғишт 

ясаш кўникмаларини ўзлаштиришади, деган хулосага келинган.[7] Лекин бинокорликдаги 

амалий билим ва тажриба ҳақидаги муҳим ҳолат муҳокамадан четда қолди. 

Айниқса, бу масала кейинги тарихий босқичга тегишли бўлиб, мил. авв. VII-VI асрларга 

оид Шарқий Оролбўйида хом ғишт ва пахсадан барпо этилган тураржойлар, ҳарбий 

истеҳкомлар аниқланмаган, балки ушбу даврда илк саклар намат ўтовларда кун кечиришган, 

мудофаа иншоотлари эса бу ерда кейинги босқичда, мил. авв.V-IV асрларда пайдо бўлади. 

Хоразм воҳасида энг қадимги ҳарбий истеҳком – мил. авв. VII-VI асрлар чегарасида 

қурилган Кўзалиқир қалъаси ҳисобланади. Ёдгорлик Сариқамишбўйи Довдон ўзани қадимий 

воҳасида Амударёдан 120 км. ғарбда жойлашган (Шимолий Туркманистон). Кўзалиқир 

С.П.Толстов томонидан кашф этилган. Шу пайтларда қалъа харобаларида археологик қазишма 

ишлари олиб борилмаган бўлса-да, лекин тадқиқотчи ўзининг дастлабки тасаввурларини 

талқин қилиб, “деворлар ичида одам яшайдиган шаҳар” ҳақидаги ғояни илгари сургани [8], 

мазкур ишнинг 1.2 бандида қайд этилган. 1948 йилда нашр этилган “По следам 

древнехорезмийской цивилизации» номли монографиясида олим ўз қарашларини бирмунча 

кенгроқ ёритган (мазкур монография 1964 йилда ўзбек тилида чоп этилди). 

С.П.Толстовнинг ёзишича, қадимда Кўзалиқир аҳолиси “ёдгорликни қуршаб олган 

шаҳарнинг деворлари орасидаги йўлакларда яшаган”. Кўзалиқир мудофаа деворининг ичида, 

эълон қилинган реконструкцияга кўра, ана шундай учта ўзаро параллел коридорсимон йўлак 

бўлиб, “улар босқинлар, ҳарбий юришлар ва тўқнашувлар даврининг тимсолидир”. Бу 

тўқнашувларга “жамоанинг асосий бойлиги ҳисобланган чорва сабаб бўлган, уни ҳар қандай 

қилиб бўлса ҳам босқинчилардан сақлаб қолишга ҳаракат этилган” [9], яъни мудофаа 

деворлари билан ўраб олинган Кўзалиқирнинг кенг ички қисми мол қамайдиган жой, яъни 

“қўтон” бўлган. Бу борада қалъанинг вазифаси очиб берилган, лекин унинг келиб чиқиши 

масаласи муҳокама қилинмаган. 

Кўзалиқирда амалга оширилган археологик тадқиқотлар натижасида унинг тарихий 

топографияси ўрганилиб, 25 гектар жойни эгаллаб олган ёдгорлик юқори ички қалъа ва унинг 

теварагидаги истеҳкомли “пастки шаҳар” қисмларидан иборат бўлганлиги аниқланди.[10] 

Кўзалиқирнинг мудофаа деворлари баланд тепаликнинг тик ёнбағирларида қурилган. 

Қалинлиги 5 м. пахса деворнинг узунлиги 3,5 км. ни ташкил этади. Девор ичида, тўғри 

тўртбурчак шинаклар орқали камондан ўқ отиш учун мўлжалланган битта йўлак мавжуд 

бўлган. Унинг эни 2-2,5 метрга тенг бўлган ва шу сабабли тураржой вазифасидан йироқ ҳарбий 

мақсадларни амалга ошириш учун қурилганлиги билиниб турибди. Деворнинг ташқи қисмини 

ҳар 2 метрда шинаклар кесиб ўтган. Улар икки ярусда “шахмат” тартибида жойлашган. Шу 

тариқа камончи тиз чўкиб ва тик туриб ўқ узиш имконига эга бўлган. Бундан ташқари девор 

бўйлаб ҳар 30-35 м. масофада ярим думалоқ буржлар мавжуд Уларнинг ичидан учта шинак 

орқали ёйдан ўқ отилган. [11] 

Кўзалиқир қалъаси ичига кириш учун мўлжалланган учта дарвоза жойи аниқланган, 

уларнинг ён томонлари иккита катта (6х4 м.) тўғри бурчакли буржлар билан мустаҳкамланган. 

Буржларнинг ички хоналаридан шинаклар орқали ўқ отиш мумкин бўлган. Дарвоза 

жойларининг кенглиги 4 метрни ташкил этади. Шу кўрсаткичга кўра, қисқа вақт мобайнида 

кенг дарвоза жойлари орқали қалъа ичига кўп сонли одамларнинг кириб бекиниш ва чорва 

подаларини ҳайдаб киритиш имкони бўлган. Хусусан, қалъанинг шу жиҳатини уқтириб ўтган 

С.П.Толстов ҳақ эди, ташқи босқинлар ҳавф-хатари пайдо бўлган пайтларда бундай қалъалар, 

ҳақиқатдан ҳам, чўпонлар жамоалари ва уларнинг чорва подалари учун пана жойга айланган. 

Бироқ Кўзалиқир нафақат юқорида қайд этилган хусусияти билан ажралиб туради. 

Унинг ички қалъасида қабилалар уюшмаси сардорининг қароргоҳи – сарой қолдиқлари топиб 

текширилган. Ушбу ҳодиса қадимги Хоразм тарихида нафақат бинокорлик  – меъморчилик 

соҳасидаги янгилик, балки ҳарбий-сиёсий тизимда илгари маълум бўлмаган жараёнларнинг 

бошланишидан дарак беради. 

Шу муҳим археологик кашфиётлар муаллифи О.А.Вишневскаянинг ёзишича, сарой 

қабилалар уюшмасининг хўжалик ва эътиқод маркази хусусиятларини ўзида акс эттирди. У 20 

та катта ҳовли ва хоналарни ўз ичига олган. Мажмуа тарҳида иккита ёғоч устунли зал ва 

майдони 800 кв. метрдан иборат ҳовли ажралиб туради. Ҳовли деворлари бўйлаб тўғри 

бурчакли хом ғиштдан терилган супалар мавжуд. Ҳовлининг бир томонида ғиштдан қурилган 

кўтарма тахт ўрни жойлашган, унга ғиштли зинадан чиқиш имкони бўлиб, тахт рўпарасида 

муқаддас олов учун оташкада барпо этилган. Шунингдек, иккита катта омборхоналар қазиб 

очилган. Сарой омборхоналарида арпа ва буғдой дон маҳсулотлари сақланган.[12] 

Эҳтимол, айнан шу ҳолат саройни “хўжалик маркази” сифатида ҳам талқин қилишга асос 

бўлган. Одатда саройлардаги омборхоналар қишлоқ хўжалик маҳсулотлари (озиқ-овқат 

захиралари) ва қимматбаҳо нарсалар (заргарлик), ҳунармандчилик буюмлари ва қурол-

яроғлар сақланадиган жой бўлган. Шу сабабли, бизнингча, Кўзалиқирни, умумий тарзда, 

маъмурий-сиёсий марказ ҳамда теварак аҳоли ва унинг асосий бойлиги – чорва учун 

бекинадиган жой, ҳарбий истеҳком сифатида белгилаш мақсадга мувофиқдир. 

Ўтган асрнинг 50 йилларидан бошлаб, Хоразмда пахса – хом ғишт меъморчилиги ва 

мудофаа иншоотларининг вужудга келиш муаммоси илмий адабиётларда баҳс-мунозараларга 

айланиб, аввалдан икки йўналишда –жанубий цивилизациялар маданий таъсири ва жанубдан 

Хоразм воҳасига “хорасмийлар” элатининг миграцияси натижаси сифатида талқин қилина 

бошланди. 

Дастлаб В.М.Массон Хоразм бинокорлигида хом ғиштдан фойдаланиш жараёнини 

Парфия – Марғиёна маданий таъсири билан боғлаб ёритган.[13] 

М.Г.Воробьева ушбу фикрга қўшилмаган бўлса-да, лекин Хоразм воҳасида пахса – хом 

ғишт қурилиши бошланишига оид илк кўникмаларни “ўзга вилоятлар аҳолисидан олиб 

ўзлаштиришни эътироф этиш тўғри келади”, деб ёзган [14], чунки воҳада лойдан ишланган 

қурилиш материалларидан қўлланишнинг аввалги намуналари аниқланмаган эди. Кейинги 

йиллар археологик тадқиқотлар маълумотлари ҳам бинокорлик соҳасидаги маҳаллий 

илдизлар ва анъаналар масаласига тегишли бу ҳолатни ўзгартирмади. 

Таҳлил қилинган муаммо юзасидан айрим фикр-мулоҳазаларни билдириш мақсадга 

мувофиқ. Оролбўйида мудофаа иншоотларини барпо этиш, бинокорлик соҳасида хом ғишт ва 

пахсадан қурилиш материаллари сифатида қўлланилиш анъаналари маҳаллий илдизларга эга 

бўлмаганлиги ҳолатини мазкур масалани кўриб чиққан барча тадқиқотчилар тан олишади. 

Оролбўйидан шарқ йўналишидаги (Марказий Қозоғистон, Еттисув, Ғарбий Сибир) 

даштларда, сўнгги бронза ва илк темир даври чорвадор қабилалар яшаган жойларда ҳарбий 

истеҳкомлар мавжуд бўлмаган. Аксинча, мудофаа иншоотларининг тарихи ва пахса – хом 

ғишт меъморчилиги анъаналари Ўрта Осиёнинг жанубида чуқур илдизларга эга.  

